   ՀԻՄՆԱՎՈՐՈՒՄ
«Հայաստանի Հանրապետության կառավարության 2004 թվականի  մարտի 4-ի «Պետության կողմից երաշխավորված անվճար բժշկական օգնության և սպասարկման մասին» N 318-Ն որոշման մեջ փոփոխություններ և լրացումներ կատարելու մասին» 
Ընթացիկ իրավիճակը և իրավական ակտում փոփոխություն կատարելու  անհրաժեշտությունը

Ներկայումս  պետության կողմից երաշխավորված անվճար բժշկական օգնության և սպասարկման ծրագրի շրջանակներում իրականացվող աշխատանքների փոխհատուցումն իրականացվում է սահմանափակված բյուջեի և հերթագրման սկզբունքով՝ համաձայն «Հայաստանի Հանրապետության կառավարության 2004 թվականի մարտի 4-ի թիվ 318-Ն որոշմամբ սահմանված կարգի: Պետական պատվերի շրջանակներում բժշկական օգնությունը և սպասարկումը իրականացվում է թվով 27 միջոցառումների շրջանակներում: 27 միջոցառումներից միայն 7-ի փոխհատուցումն է իրականացվում պայմանագրային գումարի բյուջեի չսահմանափակման (օֆերտայի) սկզբունքով: Օֆերտայի սկզբունքով բաշխվում է վերը նշված միջոցառումներով հատկացված գումարի 44%-ը:

Սույն նախագծով առաջարկվում է ՀՀ պետական բյուջեի «Առողջապահություն» բաժնի թվով 17 միջոցառումների փոխհատուցումն իրականացնել պայմանագրային գումարով բյուջեի չսահմանափակման (օֆերտայի) սկզբունքով՝ 6 ամիս ժամկետով, փորձարարական կարգով:

Միաժամանակ, ներկայումս պետության կողմից երաշխավորված անվճար և արտոնյալ պայմաններով բժշկական օգնության և սպասարկման պացիենտների ուղեգրումները և հերթագրումները բացառապես  էլեկտրոնային առողջապահության համակարգի  միջոցով իրականացնելու անհրաժեշությամբ, որը առողջապահության ոլորտում առավել կառավարելի, թափանցիկ, հաշվառելի և  նպատակային կդարձնի նշված գործընթացները: Ներկայումս Որշոման N4 հավելվածով հաստատված «Պետության կողմից երաշխավորված անվճար և արտոնյալ պայմաններով բժշկական օգնության և սպասարկման նպատակով բնակչության հերթագրման» և N7 հավելվածով հաստատված «Քաղաքացիներին պետության կողմից երաշխավորված անվճար և արտոնյալ պայմաններով բժշկական օգնություն և սպասարկում ստանալու համար բժշկական կազմակերպություններ ուղեգրելուն ներկայացվող հիմնական պահանջները և ուղեգրող բժշկական կազմակերպություններին ու մարմիններին ուղեգրերի ձևաթղթեր հատկացնելու» կարգերով բժշկական կազմակերպություններում պացիենտների հերթագրումները և ուղեգրումները կատարվում են ինչպես էլեկտրոնային, այնպես էլ թղթային եղանակով: Նշված երկու տարբերակով ուղեգրումների իրականացումը հնարավորություն չի տալիս կատարել դեպքերի լիարժեք հաշվառում, դրանով պայմանավորված իրականացնել ճշգրիտ կանխատեսումներ: 
Բժշկասոցիալական փորձաքննության արդյունքում անժամկետ կամ գործողության մեջ գտնվող ժամկետներով հաշմանդամության 1-3-րդ խումբ սահմանված անձանց իրավունքների ապահովման նպատակով, ինչպես նաև հիմք ընդունելով այն փաստը, որ անձի բժշկասոցիալական փորձաքննության արդյունքում սահմանված հաշմանդամության խմբերի (1-ին խումբ, 2-րդ խումբ, 3-րդ խումբ) և անձի ֆունկցիոնալության գնահատման արդյունքում որոշված ֆունկցիոնալության սահմանափակման աստիճանների (խորը, ծանր, միջին) միջև համապատասխանությունն ամրագրված է Հայաստանի Հանրապետության մի շարք օրենքներով։ Մասնավորապես՝ 

 «Պետական նպաստների մասին» օրենքի 39-րդ հոդվածի 14.1-ին մասի համաձայն՝ 

1) «1-ին խմբի հաշմանդամություն ունեցող անձ» կարգավիճակը հավասարեցվում է անձի ֆունկցիոնալությունը գնահատող հանձնաժողովի որոշմամբ սահմանված «ֆունկցիոնալության խորը աստիճանի սահմանափակումով հաշմանդամություն ունեցող անձ» կարգավիճակին.

2) «2-րդ խմբի հաշմանդամություն ունեցող անձ» կարգավիճակը հավասարեցվում է անձի ֆունկցիոնալությունը գնահատող հանձնաժողովի որոշմամբ սահմանված «ֆունկցիոնալության ծանր աստիճանի սահմանափակումով հաշմանդամություն ունեցող անձ» կարգավիճակին:

«Զինվորական ծառայության և զինծառայողի կարգավիճակի մասին» օրենքի 73-րդ հոդվածի 12-րդ մասի համաձայն՝ մինչև 2023 թվականի դեկտեմբերի 31-ը՝

1) բժշկասոցիալական փորձաքննություն իրականացնող իրավասու պետական մարմնի որոշմամբ անձի «1-ին խմբի հաշմանդամություն ունեցող անձ» կարգավիճակը հավասարեցվում է անձի ֆունկցիոնալությունը գնահատող հանձնաժողովի որոշմամբ սահմանված «ֆունկցիոնալության խորը աստիճանի սահմանափակումով հաշմանդամություն ունեցող անձ» կարգավիճակին.

2) բժշկասոցիալական փորձաքննություն իրականացնող իրավասու պետական մարմնի որոշմամբ անձի «2-րդ խմբի հաշմանդամություն ունեցող անձ» կարգավիճակը հավասարեցվում է անձի ֆունկցիոնալությունը գնահատող հանձնաժողովի որոշմամբ սահմանված «ֆունկցիոնալության ծանր աստիճանի սահմանափակումով հաշմանդամություն ունեցող անձ» կարգավիճակին:

 «Պետական կենսաթոշակների մասին» օրենքի 55-րդ հոդվածի 15-րդ մասի համաձայն՝

1) անձի «1-ին խմբի հաշմանդամություն ունեցող անձ» կարգավիճակը հավասարեցվում է անձի ֆունկցիոնալությունը գնահատող հանձնաժողովի որոշմամբ սահմանված «ֆունկցիոնալության խորը աստիճանի սահմանափակումով հաշմանդամություն ունեցող անձ» կարգավիճակին.

2) անձի «2-րդ խմբի հաշմանդամություն ունեցող անձ» կարգավիճակը հավասարեցվում է անձի ֆունկցիոնալությունը գնահատող հանձնաժողովի որոշմամբ սահմանված «ֆունկցիոնալության ծանր աստիճանի սահմանափակումով հաշմանդամություն ունեցող անձ» կարգավիճակին:

 «Հաշմանդամություն ունեցող անձանց իրավունքների պաշտպանության մասին» օրենքի 23-րդ հոդվածի 4-րդ մասի համաձայն՝ 1-ին, 2-րդ և 3-րդ խմբի հաշմանդամություն ունեցող անձ և հաշմանդամ երեխա ճանաչված անձանց համար սահմանված արտոնությունները պահպանվում են մինչև հաջորդ բժշկասոցիալական փորձաքննության իրականացումը կամ ֆունկցիոնալության սահմանափակման աստիճանի գնահատումը:

 «Անձի ֆունկցիոնալության գնահատման մասին» օրենքի 14-րդ հոդվածի 3-րդ մասի համաձայն՝ 1-ին, 2-րդ և 3-րդ խմբի հաշմանդամություն ունեցող անձ և հաշմանդամ երեխա ճանաչված անձանց համար սահմանված արտոնությունները պահպանվում են մինչև հաջորդ բժշկասոցիալական փորձաքննության իրականացումը կամ ֆունկցիոնալության սահմանափակման աստիճանի գնահատումը։ Հաշվի առնելով վերոգրյալը անհրաժեշտություն է առաջացել լրացումներ կատարել նաև ՀՀ կառավարության 2004 թվականի մարտի 4-ի թիվ 318-Ն որոշման մեջ։

Որոշման նախագծով կատարվել են նաև խմբագրական բնույթի մի շարք փոփոխություններ՝ հստակեցնելով ձևակերպումները և դրանք  համապատասխանեցնելով օրենքների և այլ իրավական ակտերի պահանջներին:
2. Կարգավորման նպատակը և բնույթը

Հայաստանի Հանրապետության կառավարության «Պետության կողմից երաշխավորված անվճար բժշկական օգնության և սպասարկման մասին» 2004 թվականի մարտի 4-ի N 318-Ն որոշման մեջ փոփոխություններ և լրացումներ  կատարելու մասին Հայաստանի Հանրապետության կառավարության նախագծի ընդունումը հնարավորություն կտա ավելի պարզեցնել կազմակերպությունների հետ պայմանագրային գործընթացը և ֆինանսավորման հետ կապված հարաբերությունները: Կվերացվեն բժշկական օգնության և սպասարկման ֆինանսական սահմանափակումները՝ կապված պայմանագրային գումարի ամսական համամասնության հետ, կվերանա պարբերաբար իրականացվող կազմակերպությունների պայմանագրային գումարների հաճախակի վերաբաշխման անհրաժեշտությունը, հերթագրումներ կիրականացվեն միայն բուժհաստատությունների թողունակության անբավարարության կամ պետական բյուջեով տվյալ ծրագրի համար հատկացված ընդհանուր գումարի համամասնության ավարտման դեպքում: Մնացած փոփոխությունների նպատակը առավել որակյալ և արդյունավետ առողջապահական ծառայությունների մատուցման ապահովումն է և դրանք առավել կառավարելի, թափանցիկ, հաշվառելի և  նպատակային դարձնելն է: 

3. Նախագծի մշակման գործընթացում ներգրավված ինստիտուտները և անձինք

Նախագծի կազմմանը մասնակցել են Հայաստանի Հանրապետության առողջապահության, աշխատանքի և սոցիալական հարցերի նախարարությունների  աշխատակիցները: 
4. Ակնկալվող արդյունքը
Իրավական ակտի ընդունման արդյունքում ակնկալվում է ավելի պարզեցնել պայմանագրային գործընթացը և ֆինանսավորման հետ կապված հարաբերությունները, վերացնել պարբերաբար իրականացվող պայմանագրային գումարների հաճախակի վերաբաշխման անհրաժեշտությունը, հերթագրումները իրականացնել միայն բուժհաստատությունների թողունակության անբավարարության կամ պետական բյուջեով տվյալ ծրագրի համար հատկացված ընդհանուր գումարի համամասնության ավարտման դեպքում, առողջապահական ծառայությունների մատուցումը առավել որակյալ, առավել կառավարելի, թափանցիկ, հաշվառելի և  նպատակային դարձնել: 

5. Նախագծի ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Հայաստանի Հանրապետության կառավարության 2004 թվականի մարտի 4-ի թիվ 318-Ն որոշման մեջ փոփոխություններ և լրացումներ կատարելու մասին» Կառավարության որոշման ընդունման կապակցությամբ պետական կամ տեղական ինքնակառավարման մարմնի 2024 թվականի բյուջեում եկամուտների և ծախսերի ավելացում կամ նվազեցում ենթակա է գնահատման փորձարարական ժամանակաշրջանում՝ եռամսյակային կտրվածքով: Ինչպես նաև անհրաժեշտ կլինի ավելացնել առողջապահության նախարարության պետական առողջապահական գործակալության տեխնիկական և կադրային հզորությունները:
6. Կապը ռազմավարական փաստաթղթերի հետ

Նախագիծը չի բխում ռազմավարական փաստաթղթերից:
2

